
SO‘ZBOSHI

Respublikamizda iqtisodiy barqarorlikni ta’minlashda 
ishlab chiqarish unumdorligining tez va to‘xtovsiz o‘sishi 
asosiy hal qiluvchi o‘rin egallaydi. Bunday o‘sishning 
bosh omillaridan biri ishlab chiqarishni avtomatlashtirish 
hamda to‘liq mexanizatsiyalashtirish bo‘lib, bu  –  bugungi 
kunda davlatimiz iqtisodiy siyosatining asosiy yo‘nalishidir.

To‘liq mexanizatsiyalashtirish va avtomatlashtirish 
deganda shunday ishlab chiqarish jarayoni tushunila
diki, unda barcha operatsiyalar mashina va mexanizmlar 
yordamida bajarilib, ularni boshqarish esa, odam
ning bevosita ishtirokisiz ishlaydigan maxsus quril
malar  –  avtomatlar zimmasiga yuklanadi.

Agar ishlab chiqarishni mexanizatsiyalashtirish jismo
niy mehnatni yengillashtirsa, avtomatlashtirish ishchini 
mashina va mexanizmlarni boshqarishdan ozod qiladi. 
Shu bilan bir qatorda avtomatlashtirish bevosita mehnat 
unumdorligini va mahsulot sifatini, mehnat xavfsizligi 
va ishlab chiqarish madaniyatining oshishiga olib keladi. 
Ammo avtomatlashtirish vositalarining narxi, ularni 
sozlash va rostlash uchun sarflanadigan xarajatlar ko‘p 
hollarda deyarli yuqori bo‘ladi. Shuning uchun ishlab 
chiqarish jarayonlarini avtomatlashtirish faqat iqtisodiy 
barqaror sharoitlarda hamda odamlarni og‘ir va zararli 
mehnatdan ozod qilish maqsadlarida qo‘llanilishi 
kerak. Ishlab chiqarish jarayonlarini avtomatlashtirish, 
bu  –  barcha qo‘l bilan bajariladigan ishlarni mexani

zatsiyalashtirish hisoblanib, shuningdek, nazorat-o‘lchov 
asboblarini keng qo‘llash demakdir.

Sanoatning barcha tarmoqlari ishlab chiqarish 
jarayonlarini nazorat-o‘lchov asboblari bilan ta’minlash, 
texnologik jarayonlarning borishi to‘g‘risida axborot 
olishga, ularga o‘zgartirishlar kiritish hamda olinadigan 
natijalarni yaxshilashga imkon yaratadi.

Ta’lim sistemasini tubdan o‘zgartirish, «Kadrlar 
tayyorlash milliy dasturi»da ko‘zda tutilgan vazifalarni 
amalga oshirish maqsadida «Ishlab chiqarish jarayonlarini 
avtomatlashtirish» fanidan tayyoriangan o‘quv qo‘llanma 
kasb-hunar kollejlari uchun mo‘ljallangan bo‘lib, bundan 
ishlab chiqarishda faoliyat ko‘rsatayotgan muhandislar, 
oliy o‘quv yurtlari talabalari foydalanishlari mumkin.

Mualliflar tomonidan tayyorlanib, nashrga berilgan 
«Avtomatika asoslari» o‘quv qo‘llanmasida sistemani 
tashkil etuvchi o‘lchov asboblari, o‘lchov o‘zgartkichlari, 
ikkilamchi asboblar, relelar, kuchaytirgichlar to‘g‘risida 
to‘liq ma’lumot berilganligi bois, «Ishlab chiqarish 
jarayonlarini avtomatlashtirish» o‘quv qo‘llanmasida ular 
takrorlanmadi.

O‘quv qo‘llanmaning shakllanishida o‘zlarining 
qimmatii maslahatlarini bergan Buxoro oziq-ovqat va 
yengil sanoati instituti «Texnologik mashinalar, jihozlar va 
ishlab chiqarishni avtomatlashtirish» kafedrasi jamoasiga 
hamda kafedra mudiri texnika fanlari doktori, professor 
O.F.Safarovga mualliflar o‘z minnatdorchiliklarini 
bildiradilar.

KIRISH

Ishlab chiqarish jarayonlarining ish unumdorligi va 
mahsulot sifatini oshirish yo‘llaridan biri elektron hisob
lash mashinalari, robot va kompyuter texnikasi bilan ji-
hozlangan ishlab chiqarishni avtomatlashtirishdir. Xalq 
xo‘jaligining asosiy tarmoqlarida, jumladan, oziq-ovqat 
hamda kimyo sanoatida alohida mashina, agregat mexa
nizmlarni avtomatlashtirishdan sex, texnologik bo‘lim va 
zavodlarni to‘liq avtomatlashtirishga o‘tilayapti. Natijada 
texnologik jarayonlarning boshqarishni avtomatlashtiril-
gan sistemalari (TJABS), korxonalarning boshqarishni 
avtomatlashtirilgan sistemalari (KABS) hamda to‘liq tar-
moqlarni boshqarishning avtomatlashtirilgan sistemalari 
(TTBAS) yaratilmoqda. Ishlab chiqarish jarayonlarini 
boshqarishda odam qo‘l mehnatini maxsus avtomatik qu-
rilmalar ishi bilan almashtirish jarayoniga avtomatlashti-
rish deyiladi.

Berilgan xomashyo yoki yarim fabrikatdan tayyor 
mahsulot olish uchun yo‘naltirilgan ta’sirlar to‘plamiga 
ishlab chiqarish jarayoni deyiladi. Har qanday ishlab 
chiqarish jarayonini quyidagi asosiy elementlarga ajratish 
mumkin:

1. Oddiy ishchi jarayonlar.
2. Boshqarish operatsiyalari.
3. Nazorat operatsiyalari.
Oddiy ishchi jarayonlari quyidagilardan iborat:
a) sof ishchi jarayonlar;
b) o‘rnatish operatsiyalari;
d) transport operatsiyalari;
e) xizmat ko‘rsatish operatsiyalari.

Masalan, non ishlab chiqarish jarayoni sof ishchi ja
rayoni bo‘lib, xamiri bo‘lish apparatida xamir zuvalalarini 
olish hisoblanadi. Bu yerda o‘rnatish operatsiyasida 
apparatning ma’lum tur yarim fabrikat olish uchun ishchi 
organlarini o‘rnatish tushunilsa, transport operatsiyasida 
esa xamir zuvalalarini keyingi apparatga (masalan, 
xamir maydalash apparatiga) transportyor orqali uzatish 
tushuniladi, xizmat ko‘rsatish operatsiyasida esa mashi
nani o‘z vaqtida tozalash yoki yog‘lash zarur.

Boshqarish operatsiyasi ikki turga bo‘linadi:
a) jarayonni normal boshqarish;
b) mashina va mexanizmlarni berilgan talablarni 

bajarish uchun tuzatish yoki moslash bilan bog‘liq o‘rna
tish operatsiyalari.

Nazorat operatsiyasi quyidagilardan tuzilgan:
a) jarayon natijalarini berilgan talab bilan muvofiq

ligini tekshirish;
b) jarayon borishini berilgan talabdan o‘zgargan 

vaqtda (jarayon kattaliklarini normal qiymatdan o‘zgargan 
vaqtda yoki avariya holatlarida) himoyalash operatsiyasi.

Ishlab chiqarish jarayonlarini yaxshi olib borish uchun 
nazorat hamda boshqarish operatsiyalari bir-biri bilan 
bog‘liq olib borilishi zarur. Chunki nazorat operatsiyasini 
natijalari asosida boshqarish operatsiyalari yaratiladi. 
Ishlab chiqarishning borishida odamning ishtiroki jarayon 
borishini nazorat-o‘lchov asboblari yordamida kuzatish 
hamda mashina va mexanizmlar ishini boshqarishdan 
iboratdir.

Avtomatlashtirish iyerarxik strukturaga ko‘ra 3 bos
qichda olib boriladi:

1-bosqich. Xususiy avtomatlashtirish.
2-bosqich. Kompleks avtomatlashtirish.
3-bosqich. To‘liq avtomatlashtirish.

X u s u s i y  a v t o m a t l a s h t i r i s h d a  bir-biriga 
bog‘liq bo‘lmagan asosiy ishlab chiqarish jarayonlari 
avtomatlashtiriladi. Bunda alohida agregat, apparat yoki 
texnologik qurilmalar alohida-alohida avtomatlashtiriladi.

K o m p l e k s  a v t o m a t l a s h t i r i s h d a  bir-biri
ga bog‘liq bo‘lgan asosiy ishlab chiqarish jarayonlari 
avtomatlashtiriladi. Alohida sexlar, texnologik bo‘lim 
va texnologik tizimlarini avtomatlashtirish kompleks 
avtomatlashtirishning mazmuni bo‘lib hisoblanadi.

To ‘ l i q  a v t o m a t l a s h t i r i s h d a  esa bir-biriga 
bog‘liq asosiy va yordamchi ishlab chiqarish jarayonlari 
avtomatlashtiriladi. Bunda ishlab chiqarish korxonasi 
to‘liqligicha avtomatlashtiriladi (zavod-avtomat, sex-
avtomat, restoran-avtomat va hokazolar).

Avtomatik boshqarish nazariyasining  
asosiy tushunchalari

Ilmiy-texnika taraqqiyotining samaradorligini oshirish 
yo‘llaridan biri ishlab chiqarishni avtomatlashtirishdir.

Yangi mahsulot (buyum) tayyorlash uchun yo‘nalgan 
ishlab chiqarish jihozlari kompleksi moddiy va energetik 
oqimlar xomashyo yoki yarim tayyor mahsulotga ishlov 
berish va qayta ishlash usullarining vaqt bo‘yicha ketma-
ket almashishiga t e x n o l o g i k  j a r a y o n  deb ataladi.

Ishlab chiqarish jarayonlarining to‘g‘ri kechishi 
yoki optimal olib borilishi uchun sistemani boshqarish 
algoritmiga muvofiq ularga aniq ta’sirlar yuborilishi talab 
qilinadi. Berilgan funksionallash algoritmini bajarish 
uchun boshqariladigan obyektga tashqaridan beriladigan 
ta’sirlar xarakterini aniqlaydigan yozuvlar to‘plamiga 
b o s h q a r i s h  a l g o r i t m i  deyiladi.

Biron-bir qurilmada (boshqariladigan obyektda) yoki 
sistemada ishlab chiqarish jarayoni to‘g‘ri bajarilishini 

ta’minlaydigan yozuvlar to‘plamiga f u n k s i o n a l l a s h 
a l g o r i t m i  deyiladi.

Har bir sistemada boshqaruvchi va boshqariladigan 
asosiy qismlar bo‘lib, ular o‘rtasida to‘g‘ri va teskari 
bog‘lanishlar mavjud.

K i b e r n e t i k a   –   boshqarish maqsadida qabul 
qilish, saqlash va qayta ishlash qobiliyatiga ega bo‘lgan 
har qanday tabiatli sistemani o‘rganadigan fan. Uning 
predmeti esa boshqarish qonunlarini o‘rganishdir.

Kimyo-fizikaviy jarayonlar va ularni ishlash uchun 
kerak bo‘lgan qurilmalar to‘plamiga s i s t e m a  deyiladi.

Sanoatda sistema texnologik jarayon, agregat, mashi
na, apparat, qurilma, ishlab chiqarishni nazorat va 
boshqarish qurilmalarini o‘z ichiga oladi. Har qanday 
ishlab chiqarish jarayonini avtomatik boshqarish 
sistemasi bir-biri bilan uzviy bog‘langan qismlardan 
iborat: Texnologik boshqarish obyekti (TBO) va bosh
qarish qurilmasi (BQ).

1-rasm. Texnologik obyektlarni avtomatik boshqarish  
sistemasining struktura sxemasi.

Avtomatik sistemalarni kichik va katta sistemalarga 
bo‘lish mumkin. Kichik sistemalar ishlab chiqarish 

jarayoni xossalari bilan aniqlanib, u bilan chegaralanadi. 
Katta sistemalar esa kichik sistemalardan son va sifat 
jihatidan farq qilib, kichik sistemalar to‘plamidan 
iboratdir.

Hozirgi zamon hisoblash texnikasi va avtomatik 
qurilmalarning rivojlanishi natijasida texnologik jarayon
larda avtomatlashtirilgan boshqarish sistemalari TJABSni 
qo‘llash talab qilinmoqda.

Texnologik boshqarish obyekti (TBO)  –  texnologik 
jihoz va unda ishlab chiqarish jarayoni reglamentiga 
muvofiq ravishda kechadigan texnologik jarayonlar 
to‘plamidir. TBOga quyidagilar kiradi:

1. Texnologik agregat va qurilma (qurilmalar guruhi).
2. Sexlar yoki texnologik maydonlar.
3. Ishlab chiqarish majmuasi.
Qabul qilingan boshqarish kriteriyasiga muvofiq 

texnologik jarayonlarni boshqarish uchun qo‘llaniladigan 
qurilma texnologik jarayonni avtomatlashtirilgan bosh
qarish sistemasi (TJABS) deyiladi. TJABS boshqarish 
kriteriysi  –  boshqarish ta’siri natijasida texnologik obyekt
ning sifatini sonli aniqlaydigan nisbatdir (masalan, 
mahsulot tannarxi, ish unumdorligi, sifat yoki chiqari
ladigan mahsulotning texnik ko‘rsatkichlari).

